Лениногорск шәһәре 6 нчы урта мәктәбенең татар теле һәм әдәбияты укытучысы Йолдыз Гамир кызы Якупова

Тема: Х.Вахитның "Беренче мәхәббәт" драмасына анализ
Максат: 
1) драматург Х.Вахитның "Беренче мәхәббәт" әсәрендәге образлар белән танышу, әсәрнең сәнгати кыйммәтен, күтәрелгән проблемаларны, аларның бүген дә мөһим булуын, идея эчтәлеген ачыклау;

2) темага бәйле рәвештә укучыларның сөйләм телен һәм иҗади фикерләвен, дәлилләп бирү осталыгын үстерү;

3) укучыларда тормышка дөрес караш тәрбияләү, язучы иҗатына кызыксыну уяту.

Җиһазлау: "Татар теленең аңлатмалы сүзлеге", Х.Вахит әсәрләре күргәзмәсе, язучының портреты.

Дәрес тибы: әдәби әсәр өйрәнү дәресе.

Дәрес формасы: дәрес-дискуссия.

Методлар һәм алымнар: проблемалы сорау кую, таблица белән эшләү.

Дәрес планы.
1. Актуальләштерү.

1) "Нәрсә ул мәхәббәт?" соравына җавап эзләү.

2) "Вакыйга кайда бара? Әсәрдә сүз нәрсә турында бара?" сорауларына җавап бирү.

2. Яңа белем һәм күнекмәләр булдыру.

1) Драманың эчтәлегенә салынган вакыйгалар тезмәсе.

2) Сюжет-композиция үзенчәлеге. Әсәрдә каршылыкларны китереп чыгарган сәбәпләрне табу.

3) Уңай һәм тискәре образларны ачыклау.

4) "Тәлгатьнең әнисе гомеренең соңгы минутларына кадәр улына әтисе турында сөйләмәсә дә, ни өчен Тәлгатьне хат белән атасы янына җибәрә?" соравына җавап бирү. Укучылар белән фикер алышу.

5) Төп каршылыкны табу.

6) Әсәрнең жанр үзенчәлеген билгеләү.

3. Йомгаклау.

1) Х.Вахит бу әсәрендә нинди проблема күтәрергә теләгән?

2) Әсәрнең төп идеясе нәрсәдән гыйбарәт?

3) Бу дәрес сездә нинди хис-тойгылар уятты?

4. Өйгә эш. 
1. Әлеге драма текстына нигезләнеп, Тәлгать, Рәхилә, Сәлим Гәрәевич образларының характер үзенчәлекләрен билгеләргә.

2. Тәлгатьнең әнисе, сезнеңчә, нинди эчтәлектәге хат язды икән? Үзегез язып карагыз.

3. Тел-сурәтләү чараларын табарга. 

Дәрес барышы.

Укытучы. Укучылар, драматург Х.Вахит иҗатын өйрәнүне дәвам итәбез. Бүгенге дәресебезне мәхәббәт турындагы әңгәмәдән башлыйк әле.

"Нәрсә ул мәхәббәт?" Бу сорауга бүгенге көндә дә язучыларыбыз, шагыйрьләребез еш мөрәҗәгать итә. Әлеге сорауга карата төрле бәхәсле җаваплар да ишетергә туры килә. Сез бу сорауга ничек җавап бирер идегез?

Укучы. Мәхәббәт төшенчәсе киң мәгънәдә кулланылырга мөмкин. Икенче төрле ярату дибез.Туган илгә мәхәббәт, ата-анага карата мәхәббәт, сөйгән ярга карата мәхәббәт һ.б. 

Укытучы. "Татар теленең аңлатмалы сүзлеге"ндә "мәхәббәт" сүзенә түбәндәгечә билгеләмә бирелгән.

1. Кемне яки нәрсәне дә булса бик нык якын күрү, кемгә яки нәрсәгә дә булса чын күңелдән бирелгәнлек хисе. Кемгә дә булса хөрмәт, симпатия кебек үз итү хисе.

2. Башка җенестән булган бер кешегә карата кайнар йөрәк хисе;гыйшык.

3. Нәрсә белән дә булса кызыксыну, нәрсәгә дә булса омтылыш, теләк, һәвәслек.

 Алдан әйтеп үтелгәнчә, мәхәббәт темасына күп кенә шагыйрьләр шигырьләр язганнар. Композиторлар шушы хис тәэсирендә аларга матур көйләр язганнар.

Йөрәк хисе шигърият белән һәрчак янәшә. Кемдер мәхәббәт хакына нинди генә батырлыклар эшләми: иң биек таш кыяга сөйгәненең исемен яза, кемдер батырлык эшли, ә кемдер бер кирәксезгә гомерен дә чикли.

Берәүләр илһамланып кулына каләм ала. Мәсәлән, картаймас йөрәкле, яшьлек, мәхәббәт турында искиткеч шигырьләр язучы, мәрхүм Илдар Юзеевның шигырен генә тыңлыйк.

1 нче укучы. 

Мәхәббәт, нишләттең син мине? ...

Йолдызга караттың, 

Күңелне бай иттең, 

Телемне бал иттең, 

Зиһенне чуалттың. 

Биеттең, елаттың, 

Өнемне - гөл иттең, 

Кем идем, кем иттең
Төнемне - көн иттең, 

Көнемне - төн иттең, 

Яндырдың - көл иттең ...

Нишләттең син мине, мәхәббәт?

Тилерттең, шаштырдың,

Күкләргә ашырдың,

Сагышлар уяттың,

Наз гына оялттың,

Кабыздың, сүндердең,

Тыңлаттың, күндердең,

Чәчәкләр өздердең,

Сагынгач түздердең,

Ялгызым калдырдың,

Татлы яшь тамдырдың
Күңелне нечкәрттең...

Мәхәббәт, син мине нишләттең?.. 

 Укучылар, ә сезнең мәхәббәт турында нинди әсәрләр укыганыгыз бар? Дәреслек буенча? (Һади Такташның "Мәхәббәт тәүбәсе" поэмасы, Гадел Кутуйның "Тапшырылмаган хатлар" повесте, Фәтхи Бурнашның "Таһир-Зөһрә" драмасы).

 Х.Вахит та үзенең бер әсәрен "Беренче мәхәббәт" дип атаган. Исеменнән күренгәнчә, бу әсәрдә сүз мәхәббәт турында бара. Без узган дәрестә Х.Вахитның тормыш юлы, иҗаты һәм "Беренче мәхәббәт" драмасы белән танышып киттек. X. Вахит  бу әсәрендә нинди проблема күтәрергә теләде икән? Драманың идеясы нәрсәдән гыйбарәт? Ә драманың исеме эчтәлегенә туры киләме? Әсәрнең жанр үзенчәлеге нинди? Төп идеяне ачыклау өчен әсәрдән каршылыкларны табарбыз. Эчке каршылыкларның җыелмасы төп каршылыкны ачыклау өчен, әлбәттә, образларга тукталмый мөмкин түгел, чөнки язучы идеяне нәкъ шулар аша җиткерә. Без бергәләп шушы сорауларга җавап бирербез. 

- Әсәрдә вакыйга кайда бара? (Вакыйга беренче һәм икенче пәрдәдә Сәлим Гәрәевич йортында, ә өченче пәрдәдә елга буенда бара).

Әсәр Тәлгатьнең Сәлим Гәрәевич йортына килүе белән башлана.

Әсәрдә сүз нәрсә турында бара? (Күп еллар элек авырлы хатынын ташлап киткән Сәлим Гәрәевичнең инде үсеп җиткән, егет булган улы белән очрашуы, Тәлгать белән Рәхиләнең бер-берсенә гашыйк булулары турында һ.б.).

 Әйе, көчсез, куркак Сәлим Гәрәевич яшь вакытта авырлы хатынын ташлап киткән, хәтта ярдәм дә итмәгән.

Дөрес, вакытлар үтү белән ул үз гаебен таный, әмма төзәтергә соң. Шул вакыйгалар белән янәшә егет белән кыз арасында мәхәббәт чаткылары кабыну да күренә. Ләкин әсәрдә каршылыклар да күп, шул каршылыкларны китереп чыгаручы сәбәпләрне табыгыз. (Әсәрнең конфликты әхлакый яссылыкта бирелгән, һәм ул мәхәббәт, хезмәт, бәхет, намус кебек төшенчәләргә бәйле).

Тәлгать----------------Рәхилә
Рәхилә-----------------Госман

Госман----------------Сәлим Гәрәевич

Сәлим Гәрәевич----------Камилә арасындагы каршылыкларда ачыла. Болар - тышкы каршылыклар.)

 Ә хәзер һәрбер каршылыкка тукталып китик.

а) Рәхилә---------------Тәлгать. 
Башта бу конфликт ясалма каршылык рәвешендә генә бара. Яшьләрдә беренче танышу белән үк бер-бересенә карата мәхәббәт уяна һәм алар шуны сиздермәскә тырышалар, үз мәхәббәтләренннән оялалар, шул ук вакытта бу хис көченә буйсынырга да мәҗбүр булалар.

Мәхәббәт хисе әле яшьләрнең берсенә дә таныш түгел, шуңа күрә алар үз хисләренә үзләре дә ышанмыйлар, аптырыйлар.Мондый чакта үзеңне ничек тотарга икәнлекне белмиләр. Яшьләрнең беренче пәрдәдә, соңрак та шул рәвешле кирле-мырлы сөйләшүләре беренче мәхәббәт хисенең тышкы күренеше буларак, кызыклы, бик оста язылган. Соңрак бу конфликтка дөньяга караш аермасы кушыла.

 Сезнеңчә, Рәхилә нинди кыз? (Рәхилә иркә тәрбияләнгән, ул үзенә һәрвакыт ярдәм итәселәрен белә, аны инде эшнең карасы да, агы да булуына ышандырганнар. Шуңа күрә ул хәтта Тәлгатьнең дә колхоз эшендә калуын теләми.

б) Сәлим--------Госман. Сәбәпләрен әйтегез.

в) Сәлим--------Камилә, (янып, сүнеп торган каршылык дияргә дә була. Каршылыкның сәбәпләре көнчелектә, ахмаклыкта, әхлаксызлыкта).

- Тема каршылыкларда ачыла. Шулай итеп, автор уңышлы сюжет-композиция тапкан.

Башлам ---------------------------------- Төенләнеш

(районда туып-үскән (Тәлгать Сәлим Гәрәевичның улы) Тәлгать авылга килә)

Вакыйгалар үстерелеше 
(Тәлгать белән Рәхилә арасында мәхәббәт, ләкин алар туганнар). 
Кульминацион нокта

(Рәхилә балалар йортыннан алынган).

Чишелеш 
(мәхәббәткә бернинди дә каршылык юк).

Без инде беләбез, драма әсәрләрендә геройлар уңай һәм тискәре булалар. Әйдәгез, шушы образларны табып таблицага тутырыйк.
	Вакыйга урыны
	Уңай герой
	Тискәре герой

	1. Сәлим Гәрәевич йорты
	
	

	2. Елга буе
	
	


- Укучылар, Сәлим Гәрәевич тискәре героймы? (Сәлим Гәрәевичны аклап булмый. Ләкин без аны тискәре герой дип тә әйтә алмыйбыз. Ул үз ялгышын аңлаган. Аннан хатыны Камилә белән бер ятимә кызны алып үстерүе, тәрбияләп кеше итүе, аның миһербанлы булуын күрсәтә).

 Ә хәзер шушы сорауга җавап эзләп карагыз әле.Тәлгатьнең әнисе гомеренең соңгы минутына кадәр улына әтисе турында сөйләмәсә дә, ни өчен Тәлгатьне, хат биреп, атасы янына җибәрә?(Чөнки Тәлгатьнең дөньяда бүтән якын кешесе юк. Бу авыр тормышта югалмас өчен, сынмас өчен терәк кирәк, яки әтисе.Ул кайчандыр аңардан баш тартса да, халык мәкале:"Җан тартмаса, кан тарта," ди. Сәлимнең үз каны үз дәвамы - Тәлгать.

- Тәлгать Сәлимгә: "Юк, мин сезне "әти" дип атый алмыйм," - ди. Үзегезне Тәлгать урынына куеп, күз алдыгызга китерегез. Ә сез кичерер идегезме?(...)

 Ә менә Тәлгатьтән аермалы, балалар йортыннан алып үстергән Рәхилә: "Сез - минем үз әтием, үз әнием!" - ди. Сез Рәхилә белән килешәсезме? "Тапкан түгел, баккан - ана" мәкале өстендә аңлатыгыз.

 Без сезнең белән тышкы каршылыкларны карап уздык инде. Ә менә шушы тышкы каршылыклар нинди төп каршылык тирәсенә тупланган? Үзәккә нәрсә куелган? Сез аны бу әсәрдә нәрсәдә күрәсез? (Сәлим Гәрәевичнең яшьлек хатасы, ягъни аның эчке каршылыгы).

- Әсәрнең жанрын әйтегез, дәлилләгез. (Драма - тормыштагы конфликтка, вакыйгаларны геройларның эш һәм хәрәкәтләре аша ачуга корылган, диалог һәм монолог формасында язылган сәхнә әсәре).

- Хәзер тактадагы таблицага яңадан игътибар итегез. Вакыйга билгеле бер авылда, бер гаилә эчендә бара.Вакыт аралыгы тар. Сюжет сызыгы берәү. Бу, димәк, сәхнә әсәре. Образлар каршылыкта бирелә, геройлары я уңай гына, я тискәре генә. 

Йомгаклау.

- Укучылар, Х.Вахит бу әсәрендә нинди проблема күтәргән? Әсәрнең төп идеясе нәрсәдән гыйбарәт?(кеше үзенең кылган гамәлләренң җавап бирергә тиеш. Бүгенге көндә бигрәк тә ялгыз аналар күбәйде. Бу аталарның җавапсызлык нәтиҗәсе. Бүген бу иң мөһим проблема. Х.Вахит бу драмасын 1960 елда язган. 45 ел элек тә бу проблема бик мөһим булган һәм бүгенге көнгә кадәр ул үзенең әһәмиятен югалтмаган.

- Әсәрнең төп идеясе ? (пар канатлы нык гаилә төзү). 
- Әлеге идеягә караган тагын нинди әсәрләр укыдык? (..) Илебезнең төрле почмакларында көннән көн балалар йортлары күбәя. Анда аларга ничек кенә наз, тәрбия бирергә тырышсалар да, балага ана назын, ата назын бирә алмыйлар. Ә күпме бала чит илгә сатыла?.. Аларны анда нәрсә көтә?..

- Ә ни өчен соң әсәр "Беренче мәхәббәт" дип атала? (Х.Вахит тормыш юлына яңа аяк басучы яшь геройларның өмет-хыялларын, шатлык-борчуларын гадәти тормыш материалына нигезләнеп, мавыктыргыч итеп сурәтли. Әсәр яшьләр турында һәм яшьләргә багышлана. 17 яшь! Яшьлекнең бу чоры гүзәллеге, романтикасы белән бергә җитди сораулар да куя. Кем булырга? Яраткан хезмәтеңне ничек табарга? Тормыш каршылыклары арасында Кеше олы исемне ничек саклап калырга?

Әлеге сорау-проблемалар геройларның характерлары аша тормышчан күренешләрдә ачыла. Әсәр "Беренче мәхәббәт" дип атала һәм драматург әлеге хиснең туу, аңа лаеклы булуны кешенең әхлакый сыйфатларына бәйләп бирә. Шулардан чыгып, әсәрнең темасын ничек билгеләр идегез? (яшь кешенең тормышта үз урынын табып, мәгънәле яшәве).

 Автор безнең каршыбызда ике төрле характерны куя. Сәлим Гәрәевич яшьлегенә, мәхәббәтенә хыянәт иткән һәм гомере буе шуңа үкенеп яши. Ул хаксызлык белән ярашып яши.

- Башка персонажлар да заманча яраклашып яшиләрме? Тәлгатьне алар рәтенә кертеп буламы? (Тәлгать ярашуга каршы чыга, ул авторның идеалы. Ләкин Тәлгать шушы ярашуның корбаны.)

- Әйе, Тәлгать әтисе хатасын ясамаячак, чөнки ул мәхәббәтенә лаек һәм тугры итеп сурәтләнә.

- Сез, укучылар, үзегезгә бу дәрестән нәрсә алдыгыз соң? (...)

 Димәк, әсәр мәхәббәт турында, нык гаилә төзү турында дидек. 2008 ел республикабызда гаилә елы булып игълан ителде. Тату, нык гаиләләр мәхәббәткә, бер-береңне хөрмәт итеп, аңлап яшәүгә корылган. Дәресебезне мәхәббәт сүзеннән башлаганбыз икән, ахырында да бу сүзгә мөрәҗәгать итик. Тормышта кирәкле һөнәр сайлап, юлыгызда үзегезгә киләчәктә терәк, таяныч булырдай, сезне яратып, хөрмәт итеп, аңлап торырлык, гаиләне беренче урынга куючы иптәш табуыгызны телим. Уңышлар сезгә.

Өйгә эш. 
1. Әлеге драма текстына нигезләнеп, Тәлгать, Рәхилә, Сәлим Гәрәевич образларының характер үзенчәлекләрен билгеләргә.

2. Тәлгатьнең әнисе, сезнеңчә, нинди эчтәлектәге хат язды икән? Үзегез язып карагыз. 

3. Тел-сурәтләү чараларын табарга.
